
			Intimida non dar previsto o que vai acontecer.

			CARLOS LEMA

		

	
		
			Manifesto

			En relación á cita de Carlos Lema escolleita para abrir o libro-poema Intimidación, o Colectivo Maiakovski manifesta que non haberá ningunha esperanza se non houbese incerteza e un certo temor a que non se cumpra o esperado. Unha certa expectativa que non se derive nin da experiencia nin do coñecemento. (Sabémolo). Pero o optimismo, o pensamento positivo son actitudes subxectivas que aumentan a verosimilitude de que aconteza o esperado; a esperanza non facilita a súa satisfacción e pode recompensar tamén a quen non a ten. Ao optimista non lle sorprenden os bos resultados. Ao esperanzado, si. Polo tanto, o Colectivo Maiakovski renega do «optimismo», mais afúndese no «esperado».

			Maiakovski na limpa soidade dun soño

			Maiakovski devindo en cabalo negro

			de ollos en espiral

			que comprenden tan fondamente

			Maiakovski coma un río subterráneo

			Maiakovski golpeando a Maiakovski

			Maiakovski libeliña

			Maiakovski putrefacto

			Maiakovski cos ollos ateigados de ferruxe

			Maiakovski desartellado emocionalmente

			Maiakovski indefinible

			Maiakovski c a m i ñ a n d [image: ] sobre a neve

			Maiakovski abraiado

			Maiakovski contra o solpor de toda América

			Maiakovski nun penedo

			Maiakovski dicindo

			Maiakovski non dicindo

			Maiakovski soñando coa Lili Brick coroada de magnolias

			Maiakovski superpoboado

			Maiakovski mirada viva

			Maiakovski con amarelles

			Maiakovski desexando

			[causa do falecemento: ferida por arma de fogo]

			Maiakovski na limpa soidade dun cadaleito

			o cranio furado de privilexios

			Maiakosvki facendo a Revolución rusa

			Maiakovski sostendo todo o peso

			da Revolución rusa

			Maiakosvki-Sísifo no cume da montaña

			exhumando o peso da Revolución rusa

			Maiakovski cabalgando sobre Napoleón

			Maiakovski despedindo a Lenin

			Maiakovski deglutindo un ovo de Fabergé

			Maiakovski matando

			a Anastasia-Olga-Tatiana-María

			Maiakovski danzando no Bolshoi

			morto danzando furado

			tan morto tan só danzando danzando

			Maiakovski xirando xirando xirando xirando

			entre tanto sangue sobre a escena

			con Napoleón

			co cabalo

			con Lenin

			coa violencia

			con Anastasia-Olga-Tatiana-María

			e con Elena Ivanovna Diakonova na caixa

			da apuntadora

			reténdoo todo

			proxectándoo no futuro

			Maiakovski coa mirada sombría

			Maiakovski outeando horizontes

			Maiakovski máquina labazada lume

			Maiakovski rodeado de árbores

			cruzando Europa

			sobre un cabalo negro

			Maiakovski trazando mares

			Maiakovski flotando nunha nube de fume

			Maiakovski estrela acesa a navegar océanos

			Maiakovski-Neptuno baixo a chuvia oblicua

			cotiá e persistente

			Maiakovski astronauta ruso no hiperespazo

			modista que deseña pantalóns para as nubes

			Maiakovski que se cruza cun rapaz de Rianxo

			nun furancho onde fuman soidades marítimas

			Maiakovski a tocar a frauta cos ósos dos mortos

			a emborracharse de vodka

			versos e augardente

			Maiakovski que se dá de fociños contra os muros

			da rutina dos pétalos murchos dos salóns de baile

			Maiakovski máis alá de si mesmo e das palabras

			náufrago cun revólver suicida

			cun océano dentro

			Maiakovski que deixa un cadáver para os peixes

			nunha danza que non remata no mutismo

			das tumbas

			Maiakovski atravesado polo seu propio nome

			cruzado pola noite alén da noite

			Maiakovski volcán lava pedra neve

			Maiakovski violencia

			violencia

			violencia

			Maiakovski fundindo o vidro coa fronte

			ante a fiestra que arde mentres

			murmura «Lila ámame…!»

			Maiakovski aspirante ao dominio do público

			coma aos grillóns que magoan os nocellos

			Maiakovski encerrado voluntariamente

			baixo tres metros por dous de ancho

			Maiakovski entrando por unha alameda

			no século XXI para ser resucitado

			Maiakovski en viaxe de ida e volta escribindo

			poemas a cen por hora

			Maiakovski téndose de pé sobre a rocha

			nun perfecto equilibrio bolxevique

			Maiakovski Eu mesma Maiakovski

			Maiakovski Ti mesma Maiakovski

			Maiakovski Ela mesma Maiakovski

			Maiakovski Nós mesmas Maiakovski

			Maiakovski Vós mesmas Maiakovski

			Maiakovski Elas mesmas Maiakovski

			Maiakovski experimentando a disfunción

			(o erro cognitivo) que non lle permite

			apreciar con verdadeira exactitude o estado

			orixinario das cousas máis elementais

			como por exemplo os solpores

			como por exemplo os afectos

			Maiakovski tratando de mitigar a dor

			que aínda non se produciu

			pero que de certo se producirá

			Maiakovski escoitando o ton dunha palabra

			que se eleva e escacha a cristalina superficie

			dunha expectativa que agardaba a humildade

			Maiakovski aplicándolle á experiencia emocional

			do individuo

			un sortilexio

			un anel

			para así concederlle o poder de tremer

			nun sentido poético e liberador

			Maiakovski tecendo

			unha bufanda de cores

			para os invernos en todas as fronteiras

			Maiakovski salvagardándonos

			nun recuncho do seu brazo

			Maiakovski dicindo paseniño

			quefríoquefríoquefrío

			Maiakovski limpando a neve [a nosa neve]

			para deixala branca-branca como a neve

			branca daquelas nosas infancias

			hospitalarias

			Maiakovski coidando das nosas plantas

			mentres viaxamos a Lugano

			a Milán

			a Múnic

			facendo o amor nos trens

			nos bed and breakfast

			nos baños públicos

			nos ascensores ata o noveno piso

			Maiakovski no útero materno

			recollendo lapas

			pescando lorchos

			Maiakovski vivíndote

			Maiakovski morréndote

			Maiakovski vivíndonos

			Maiakovski morréndonos

			Maiakovski contra a morte

			Maiakovski contra a vida / contra esta vida

			Maiakovski escribindo no medio das relacións

			de produción equivocadas

			Maiakovski forzando a linguaxe para romper

			as relacións de produción equivocadas

			Maiakvoski disparando ás estatuas

			este Maiakovski / sen luz / inclemente

			Maiakvoski o da limpa idea

			Maiakovski setentrional e agreste

			Maiakovski sen traxe / Maiakovski en formación

			Maiakovski disposto a renunciar ás palabras

			Maiakovski contra o entretemento

			Maiakovski antídoto contra Maiakovski

			Maiakovski a piques de atravesar a tundra

			Maiakovski odiando Maiakovski

			Maiakovski e a ira como motor do poema

			e mesmo deste poema

			Maiakovski detestando este poema e os reloxos

			Maiakovski prendendo a isca

			que incendiará

			a pradaría

			a isca que incendiará a pradaría

			a isca que incendiará a pradaría

			no medio da maia

			no medio da maia

			Maiakovski nostálxico do futuro

			tocando a frauta coas súas vértebras

			onde a noite esquece a súa viaxe

			Maiakovski entre rumores xordos de suicidio

			Maiakovski entre cánticos dos obreiros borrachos

			Maiakovski o teu nome no fume da cheminea

			que sae da fábrica onde se perpetúa o futuro

			Maiakovski vítima e verdugo da palabra/pistola

			anunciación do reverso e luminaria subterránea

			Maiakovski verso prófugo clandestino

			da poesía fonte silenciosa

			Maiakovski quixo resplandecer

			Maiakovski en Moscova en 1930 Maiakovski

			en abril de 1930 en Moscova Maiakovski

			Iósif Iósif Iósif Iósif Iósif Maiakovski

			Agitprop tamén se me apega aos dentes

			Maiakovski Kolkhoz en chamas Maiakovski

			olla cara á máquina de Petrov Maiakovski

			vangarda ao servizo de que Maiakovski?

			sempre encontrarse no centro das cousas

			e dos acontecementos Maiakovski

			KGB delación partido Maiakovski

			Iósif Iósif Iósif Iósif Iósif

			Maiakovski

			Maiakovski falando con Maiakovski

			Maiakovski na espiral do egocentrismo

			Maiakovski sentindo o baleiro como o único xeito

			de acatar o futuro

			Maiakovski escribindo no cuarto branco

			dos espellos

			Maiakovski saíndo das sombras 1913

			Maiakovski entrando nas sombras 1941

			Maiakovski naquelas escuras criptas

			Maiakovski convertido nun animal solitario

			Maiakovski atravesando a neve de Petersburgo

			Maiakovski sabendo esperar

			Maiakovski sabendo calar

			Maiakovski como quen desauga os depósitos

			da memoria

			esa nacente de augas putrefactas

